
ĦATRA TA’ CHAIRMAN

L-ISKRIVANA TAL-KUMITAT:  Nagħti merħba lil kulmin hawn preżenti f’dan il-Kumitat.  Peress li ċ-Chairman ta’ dan il-Kumitat mhux qiegħed preżenti, nitlob lil xi ħadd sabiex jinnomina Membru ħalli jservi bħala Chairman għal din il-laqgħa.

ONOR. CHARLES MANGION:   Ninnomina lill-Onor. Chris Cardona, Ministru għall-Ekonomija, Investiment u Intrapriżi Żgħar.  

L-ISKRIVANA TAL-KUMITAT:  Min jissekonda?

ONOR. EVARIST BARTOLO (Ministru għall-Edukazzjoni u x-Xogħol):  Nissekonda.

L-ISKRIVANA TAL-KUMITAT:  Il-mistoqsija hi li l-Ministru Chris Cardona jkun maħtur bħala Chairman ta’ dan il-Kumitat għal din il-laqgħa.  Dawk favur?  (Onor. Membri:  Aye)  Dawk kontra?  Agreed.

L-Onor. Chris Cardona kien maħtur Chairman ad hoc tal-Kumitat.

MINUTI

THE CHAIRMAN (Onor. Chris Cardona):  Nibdew bl-approvazzjoni u l-konferma tal-Minuti.

L-Onor. Tonio Fenech.

ONOR. TONIO FENECH:  Mr Chairman, jien dalgħodu għamilt domanda ċara u deherli li l-Onor. Charles Mangion kien kategoriku fir-risposta tiegħu, però m’iniex qed naraha mniżżla fil-Minuti.  Jien staqsejt x’jiġri fil-każ li għal xi raġuni l-promotur ma jkunx jista’ jimplimenta l-proġett minħabba nuqqas ta’ finanzjament.  Jien tlabt li tingħata garanzija li l-Gvern ma jagħtix garanzija hu biex jiġi miġbur il-finanzjament li hemm bżonn.  Din kienet dikjarazzjoni ċara f’dak is-sens u xtaqtha tiġi mniżżla.

ONOR. CHARLES MANGION:  Nikkonferma li għandha tiġi mniżżla.

THE CHAIRMAN:  Imma, Onor. Mangion, jien għandi nifhem li l-Minuti f’kumitati bħal dawn huma res gestae, jiġifieri ma jkunx hemm l-argumenti kollha, imma jkun hemm l-essenzjali.  

ONOR. TONIO FENECH:  Dan ma kienx argument imma dikjarazzjoni.  

ONOR. GODFREY FARRUGIA:  Anke aħna għamilna domandi!

ONOR. TONIO FENECH: Imma, bir-rispett kollu, din kienet speċifika u dak il-ħin qbilna li għandha titniżżel fil-Minuti.

THE CHAIRMAN:  Hawn qbil li I-Minuti jiġu korretti f’dan is-sens?

ONOR. CHARLES MANGION:  Iva, Mr Chairman.

THE CHAIRMAN:  Nistaqsi jekk il-Minuti, kif emendati, jistgħux jiġu konfermati.  (Onor. Membri:  Iva)  

Il-Minuti emendati tal-Laqgħa Nru. 8, li saret fl-14 ta’ Diċembru 2015, ġew konfermati.  

RIŻOLUZZJONI DWAR TRASFERIMENT TA’ PROPRJETÀ  (AMERICAN UNIVERSITY OF MALTA) (KONT.)

THE CHAIRMAN:   Jien għandi nifhem, għax m’attendejtx l-aħħar seduta, li kien hemm żewġ pendenzi li kienu għadhom iridu jiġu ċċarati.  Waħda minnhom hija dwar id-due diligence li għandi nifhem hemm ftehim dwarha.  Hux hekk, Onor. Mangion?  

ONOR. CHARLES MANGION:   Iva, hemm ftehim.  

THE CHAIRMAN:  Tista’ tispjega lill-Kumitat fil-qosor, jekk jogħġbok?

ONOR. CHARLES MANGION:  Il-ftehim hu li għada filgħodu l-Onor. Tonio Fenech u jiena niltaqgħu Kastilja biex ikun hemm viewing ta’ dan id-dokument.  

THE CHAIRMAN:  Onor. Fenech, tikkonferma dan?

ONOR. TONIO FENECH: Iva, nikkonferma.

THE CHAIRMAN: Mela dik il-pendenza hija magħluqa.  

L-Onor. Godfrey Farrugia.

ONOR. GODFREY FARRUGIA:  Mr Chairman, intalbet ir-raġunament wara l-opinjoni dwar l-għażla tal-art.  Bħalissa f’dan il-Kumitat qegħdin niddiskutu it-trasferiment tal-art, jiġifieri m’aħniex qegħdin niddiskutu l-ippjanar.  Hawnhekk qegħdin niddiskutu l-għoti ta’ art tal-Gvern, b’ċerti kundizzjonijiet, lill-privat.  Dan il-Kumitat ma jiddiskutix permessi għal bini, dak isir fil-Kumitat Permanenti dwar l-Ambjent u l-Ippjanar.  Mhux talli hekk, talli l-prassi hi li l-art trid tkun tal-applikant biex ikun jista’ japplika mal-Malta Environment and Planning Authority (MEPA).  L-iStrategic Plan for Environment and Development (SPED) jidħol waqt il-planning stage fejn jissejjaħ l-applikant u wieħed jara jekk hemmx alternattivi vijabbli għall-art li tkun imsemmija.  B’dan ir-raġunament li qed nivverbalizza, qed nagħti spjega lill-kelliema tal-Oppożizzjoni għal dak li ntalab dalgħodu.  

THE CHAIRMAN:  Hawn iktar kummenti għal dak li għadu kif qal l-Onor. Farrugia?  L-Onor. Marthese Portelli.

ONOR. MARTHESE PORTELLI:  Iva, mela le!  Jien qiegħda nifhem sew li dan il-kuntratt jista’ huwa kuntratt li ma jiswa xejn, li qed isir sempliċement biex ikun hawn firma?   Qed nistaqsi hekk għax l-Onor. Farrugia għadu kif qal li l-klawsoli li hemm fl-iSPED  jidħlu fihom waqt il-planning stage.  Mela allura qegħdin ngħidu li llum il-Gvern jista’ jiffirma kwalunkwe kuntratt li jrid, u għada pitgħada dak il-kuntratt jista’ jkun li ma jkun jiswa xejn għax ovvjament l-iSPED mhux qiegħed jiġi rispettat.

THE CHAIRMAN:  L-Onor. Godfrey Farrugia.
ONOR. GODFREY FARRUGIA:  Hemm punt ieħor li tkellimna dwaru fil-laqgħa ta’ dalgħodu.  L-ewwel nett wieħed irid ifakkar li r-rapport dwar is-siti alternattivi ilu online mill-15 ta’ Awwissu, u għar-rigward tas-sit alternattiv ta’ Ħal Tarxien nerġa’ nirrepeti dak li għedt dalgħodu, jiġifieri li dak is-sit huwa maħsub għall-housing soċjali.  

THE CHAIRMAN: L-Onor. Marthese Portelli.

ONOR. MARTHESE PORTELLI:  Veru li dan id-dokument ilu fid-dominju pubbliku, u fil-fatt, il-punt ta’ Ħal Tarxien ma ressaqtux illum imma ili diversi xhur li...

THE CHAIRMAN:  Onor. Portelli, mhux biex ninterrompik...

ONOR. MARTHESE PORTELLI:  Nista’ nispiċċa d-domanda?

THE CHAIRMAN:   Le, għax diġà qiegħda fuq binarju ħażin.  Hawnhekk m’aħniex qegħdin niddiskutu l-planning imma qegħdin niddiskutu t-trasferiment ta’ art.

ONOR. MARTHESE PORTELLI:  Mr Chairman, bir-rispett kollu, għadek lanqas taf x’se nistaqsi!

THE CHAIRMAN:   Dażgur li naf!  Qed titkellem fuq Ħal Tarxien u jien jien m’iniex se nippermetti li ssir diskussjoni barra mill-ġurisdizzjoni ta’ dan il-Kumitat.  

ONOR. MARTHESE PORTELLI:  Mela għaliex l-Onor. Farrugia tħalla jsemmi l-punt dwar is-sit ta’ Ħal Tarxien u jiena ma nistax?

THE CHAIRMAN:  Ma nafx għalfejn semmih, però jien hawnhekk qiegħed biex nirregola skont il-proċedura.

ONOR. MARTHESE PORTELLI:  Tajjeb!  Mela l-Onor. Farrugia jista’ isemmi Ħal Tarxien u tajtu l-ħin kollu u jiena min-naħa tal-Oppożizzjoni ma nistax, meta lanqas biss taf x’se nistaqsi!  

THE CHAIRMAN:  Hawnhekk mhuwiex the appropriate forum li niddiskutu, jew l-iSPED jew inkella kwestjonijiet ta’ MEPA jew kwestjonijiet ta’ ODZ.  Hawnhekk qegħdin niddiskutu biss il-konċessjoni, xejn iżjed.  Naħseb li l-ispjegazzjoni ngħatat, l-argument tal-Onor. Godfrey Farrugia kien eżawrjenti u naħseb nistgħu nagħlqu hawnhekk.

ONOR. MARTHESE PORTELLI:  Mr Chairman, bir-rispett kollu lanqas taf x’se nistaqsi.  La kont se nistaqsi fuq planning u lanqas kont se nistaqsi fuq l-iSPED.  Issa jekk ma tridniex nitkellmu għidilna u mmorru ‘l hemm, għax din l-atitudni hija inaċċettabbli.  Tajjeb ukoll!  Ġejna hawnhekk u se jgħidli ma li nistax nitkellem!  

THE CHAIRMAN:  Għidilna, Onor. Portelli.  

ONOR. MARTHESE PORTELLI:  Dan Gvern li jisma’!  Prosit!  Well done!

THE CHAIRMAN:  Se tagħmlu l-argument?  

ONOR. MARTHESE PORTELLI:  Iva, se nagħmlu l-argument, basta tagħtini ċans nagħmlu.

ONOR. DAVID AGIUS:  Mr Chairman, ippermettili ftit għax din l-atittudni mhijiex qed togħġobni.  Jien għamilt minn kollox u ma nafx kemm ilwejt dahri biex insibu ftehim illejla u għadni s’issa....  Mela din l-atittudni nneħħuha.  Ma jimpurtax jekk jilħqu jsiru d-9:00 p.m., hawn jien u hawn il-Whip tal-Gvern u niftehmu, imma l-Onor.  Portelli għandha dritt tistaqsi d-domanda tagħha u jekk jogħġobkom inżommu...

THE CHAIRMAN:  Onor. Portelli, il-mistoqsija tiegħek, jekk jogħġbok.  

ONOR. MARTHESE PORTELLI: Kif diġà għedt, il-punt dwar il-vijabilità ta’ Ħal Tarxien ma tressaqx illum l-ewwel darba, imma diġà ressaqtu darbtejn oħra.  L-ebda rappreżentant tal-Gvern, inkluż il-ministri responsabbli minn dan is-suġġett li qegħdin niddiskutu llum, qatt ma semmew illi Ħal Tarxien qiegħed jiġi put aside biex isir housing estate, u allura naħseb li hija mistoqsija flokha li nistaqsi meta ttieħdet id-deċiżjoni li Ħal Tarxien jiġi maqlugħ ‘il barra għax fih se jsir housing estate.

THE CHAIRMAN: Min jixtieq iwieġeb?  L-Onor. Charles Mangion.

ONOR. CHARLES MANGION:  M’għandniex kummenti xi nżidu mal-ispjegazzjoni li ta l-Onor. Farrugia.

THE CHAIRMAN:  Hawn iktar kummenti?  L-Onor. Marthese Portelli.

ONOR. MARTHESE PORTELLI:  Jien ma nistax nifhem kif qegħdin nagħmlu laqgħa ta’ kumitat fejn qed nagħmel mistoqsijiet li lanqas biss qed jiġu mwieġba!  Jien onestament naħseb li dan il-Kumitat sar sempliċement biex tiktbu fuq il-karta li sar kumitat ieħor.  Imma ma jimpurtax.  

Fir-rapport tal-MEPA hemm elenkati diversi siti oħrajn  li ħafna minnhom ukoll qegħdin fis-south ta’ Malta.  Jista’ allura xi Membru min-naħa tal-Gvern jispjegali għalfejn dawk is-siti wkoll inqalgħu ‘l barra?

THE CHAIRMAN:  L-Onor. Charles Mangion.

ONOR. CHARLES MANGION:  Jien naħseb li dawn il-punti diġà ġew diskussi dalgħodu fejn l-Onor. Farrugia ta spjegazzjoni, kemm dwar din id-domanda kif ukoll dwar tad-due diligence.  Jiġifieri r-risposta ngħatat u hija ċara.  Ma nafx jekk għandux xi ħaġa oħra xi jżid l-Onor. Farrugia.  

ONOR. GODFREY FARRUGIA:  M’għandi xi ngħid xejn iktar.  

ONOR. MARTHESE PORTELLI:  Jien għandi mistoqsija oħra jekk ma jimpurtax.

THE CHAIRMAN:  Kollox sew.

ONOR. MARTHESE PORTELLI:  Dalgħodu jiena tlabt li ningħata kopja tar-rapport  li jagħti r-reasoned decision b’issues li ġew meħuda in konsiderazzjoni  u l-konklużjoni.  Fil-laqgħa ta’ dalgħodu jiena ngħatajt ir-risposta li jista’ jkolli kopja.  Nista’ allura nieħu kopja ta’ dan ir-rapport?  

ONOR. GODFREY FARRUGIA: Ir-reasoned decision tittieħed fl-istadju tal-planning u dan diġà ċċarajtu waqt id-dikjarazzjoni li għamilt fejn ifformalizzajt b’mod verbali biex inkunu nafu d-differenza tal-ħidma u l-obbligi li għandu dan il-Kumitat u dwar il-ħidma u l-obbligi li għandu l-Kumitat dwar l-ippjanar.  Bħalissa qegħdin fi stadju ta’ concession waqt trasferiment ta’ art, u biex is-sid il-ġdid ikun jista’ japplika mal-MEPA u għaldaqstant ikun hemm il-proċess kollu tal-MEPA, irridu ngħaddu l-art lis-sid, imbagħad hemmhekk jidħol l-iSPED bil-variables kollu tiegħu biex b’hekk fil-MEPA ikun jista’ jiġi deċiż il-proċess tal-ippjanar.  

THE CHAIRMAN:  Grazzi.  L-Onor. Fenech.

ONOR. TONIO FENECH:  Xtaqt nagħmel domanda sempliċi.  Jekk qed ngħidu li dan il-kuntratt jista’ jimxi għax imbagħad il-MEPA se tiddeċiedi s-sit hux tajjeb jew le, u jekk il-MEPA tiddeċiedi li s-sit mhux tajjeb, mhux se twaqqa’ dan il-kuntratt għax dan il-kuntratt ma jikkontemplax possibilità ta’ kambjament ta’ art?  Jekk veru l-Gvern huwa ġenwin li l-MEPA jista’ jkun li fl-evalwazzjoni tagħha tasal għall-konklużjoni li l-post jista’ ma jiġix  aċċettat u allura qed nifhem...   Ġeneralment, jekk għand il-MEPA ma tmurx bil-postijiet alternattivi, din tgħidlek:  int fuq “dak” is-sit tlabtni, allura r-risposta hija le.  Jekk inti m’intix qed tieħu r-rakkmandazzjonijiet li l-MEPA diġà tat fejn qalet li idealment l-aħjar post hu Ħal Tarxien, ma taħsibx li jkun iktar għaqli li dan il-kuntratt li għandna quddiemna jikkontempla possibilità kuntrattwali ta’ kambjament ta’ art f’każ li l-MEPA tgħid li dik l-art mhijiex idonea?  Jekk ma nagħmlux hekk qed ngħidu,  jew li se nisfurzaw lill-MEPA biex tgħid iva,  jew inkella tant aħna ċerti li l-MEPA se tgħid iva li lanqas biss se nagħmlu possibilità li s-sit jista’ jinbidel.   Ma taħsbux li dan mhux konsistenti?

THE CHAIRMAN:  L-Onor. Mangion.

ONOR. CHARLES MANGION:  Safejn naf jien ir-rapport tal-MEPA jagħmel elenku ta’ various sites u  l-MEPA tat ir-rakkmandazzjoni tagħha, il-plus u l-minuses tagħha.  Kull kuntratt dwar konċessjoni ikun jgħid li huwa suġġett għall-proċeduri kollha ta’ permessi u authorisations, inkluż il-permess tal-MEPA – kull kuntratt hekk sar, nistgħu naraw dak ta’ SmartCity u ta’ kwalunkwe kuntratt li sar qabel – imbagħad l-applikant japplika għand il-MEPA, jagħmel is-sottomissjonijiet tiegħu u jkun hemm ir-rakkmandazzjonijiet min-naħa tal-MEPA, jiġifieri mhuwiex il-Gvern li jagħti l-permessi.  

THE CHAIRMAN:   Grazzi.  L-Onor. Marthese Portelli.

ONOR. MARTHESE PORTELLI:  X’kienet ir-raġuni għalfejn Ħal Tarxien inqala’ kompletament ‘il barra mingħajr ma kkunsidrajtu li l-housing estate earmarked għal Ħal Tarxien isir f’lokalità oħra fis-south li hemm elenkati fir-rapport tal-MEPA?

THE CHAIRMAN:  Din hija mistoqsija li tirrigwarda l-planning u ma naħsibx li għandha ssir hawnhekk.

ONOR. MARTHESE PORTELLI:  Le, mhijiex kwestjoni ta’ planning, imma hija kwestjoni ta’ verifika. (Interruzzjonijiet)

THE CHAIRMAN:  Onor. Agius, din hija kwestjoni ta’ planning.  Hawnhekk qegħdin niddiskutu riżoluzzjoni dwar trasferiment ta’ proprjetà u mhux kwestjonijiet ta’ planning.  This is not the right forum fejn isiru domandi dwar planning.  

ONOR. MARTHESE PORTELLI:  Mela x’inhuma l-mistoqsijiet li nistgħu nagħmlu?  

THE CHAIRMAN:  Inti taf.  Jien nista’ ngħidlek jekk tistax tagħmilhom jew le.

ONOR. MARTHESE PORTELLI:  Mela ħalli nkompli nistaqsi. Tistgħu tgħidulna kemm hu stmat il-valur tal-art ta’ Ħal Tarxien?

THE CHAIRMAN:  Erġajna!  

ONOR. CHARLES MANGION:  Dan m’għandu x’jaqsam assolutament xejn mal-kuntratt.

THE  CHAIRMAN:  Absolutely xejn.  Aħna hawnhekk qed nitkellmu dwar kuntratt ta’ trasferiment ta’ art.

ONOR. MARTHESE PORTELLI:  Mela ħalli nkomplu nuru kemm għandna Gvern trasparenti.   Tistgħu tgħidulna kemm tiswa l-art ta’ Żonqor?

ONOR. CHARLES MANGION:  Ħafna inqas minn dik li ngħatat b’xejn għal SmartCity.

ONOR. MARTHESE PORTELLI:  Kif wasalt għal dik il-konklużjoni?

ONOR. CHARLES MANGION:  Għax illum nafu kemm qed tinbigħ l-art fi SmartCity.  Nista’ ngħidlek li biċċa art inbiegħet aktar minn €5 miljun u l-Gvern lanqas daħħal ħames soldi!  

THE CHAIRMAN:  Il-Ministru Mizzi. 

ONOR. KONRAD MIZZI (Ministru għall-Enerġija u s-Saħħa):  Mr Chairman, bil-permess tagħkom għax jien m’iniex Membru tal-Kumitat.  Dwar il-punt li qajjmet l-Onor. Marthese Portelli naħseb li tajjeb nirrisponduh billi nispjegaw li dan il-kuntratt għandu ħafna kontrolli on the intended use.  The value of the land ma jistax isir speculation fuqu, ma jistax jinbena real estate fuqu.  Naħseb li dan huwa l-iktar kuntratt tight, fir-rigward ta’ conditions u preconditions fuq il-concessionaire, li qatt rajt fl-istorja tal-Gvern.  It has tight conditions and it clearly stipulates timelines for the implementation.

THE CHAIRMAN:  Grazzi.  L-Onor. Fenech.
 
ONOR. TONIO FENECH:  Mr Chairman, nixtieq nagħmel punt ta’ kjarifika.  Kien ikun tajjeb kieku l-ministri konċernati kienu preżenti għal-laqgħa li saret dalgħodu fejn  kellna tliet sigħat biex niddiskutu għax issa għandna domandi speċifiċi li mhumiex qed jiġu risposti u minflok qed isiru kummenti fuq dak li ġie diskuss dalgħodu!  Nitlob li s-Sedja tiddirezzjona lil kulħadd mhux lin-naħa tal-Oppożizzjoni biss.

THE CHAIRMAN:  Grazzi.  L-Onor. Portelli.

ONOR. MARTHESE PORTELLI:  Dalgħodu kellna laqgħa oħra ta’ dan il-Kumitat fejn iċ-Chairman ġentilment sema’ liż-żewġ partijiet u aċċetta li l-informazzjoni li tlabna, tingħatalna.  Fis-seduta parlamentari tal-lejla, il-Prim Ministru qam u min semgħu żgur li fehem li hu għandu xi dokument li se jagħtihulna u li se jkollna ċ-ċans narawh u niddiskutuh.  Minflok sar hekk, ġejna hawnhekk u sirna nafu li m’għandniex id-dokument, u agħar u agħar minn hekk lanqas qegħdin jiġu aċċettati mistoqsijiet li huma fundamentali biex aħna nkunu nistgħu nevalwaw dan il-kuntratt li għandna quddiemna.  U allura jiena nasal għall-konklużjoni – bħalma diġà waslu ħafna nies oħrajn u kif intaqal fid-diversi statements li kien hemm fil-media – li dan il-proċess huwa a complete sham, mill-bidu sal-aħħar.  

THE CHAIRMAN:  Ma jidhirx li hawn iżjed mistoqsijiet għalhekk se npoġġi r-riżoluzzjoni kif imressqa mill-Ministru Evarist Bartolo fil-Laqgħa Nru. 7 tal-10 ta’ Diċembru 2015, għall-vot.  Dawk favur?  (Onor. Membri:  Aye)  Dawk kontra?  (Onor. Membri:  No)   Carried.  

Ir-riżoluzzjoni dwar Trasferiment ta’ Proprjetà (American University of Malta) għaddiet.

THE CHAIRMAN:  Nitlob il-permess tal-Kumitat sabiex nirrapporta progress fil-Kamra.  Hawn permess? (Onor. Membri:  Iva)

Il-permess ingħata.

THE CHAIRMAN:  Il-Kumitat huwa magħluq.  

Fid-8:58p.m. il-Kumitat aġġorna.  

